
1491 hitz

Herensugearen malenkonia 

Vietnam (II) . Herrialdearekin lehen kontaktua izan dugu. Gastronomia ezagutu, eta amerikarrek Vietnamgo gudan egindako bidegabekerien berri jaso dugu Gudako Oroigarri Museoan. 

JUAN LUIS MUGERTZA 

Kostata, baina azkenean Ho Chi Minhera (Saigon) iritsi gara, Vietnamgo Alderdi Komunistaren sortzailearen hirira. Erdigunera doan autobusa hartu aurretik aireportuan bertan egin dugu diru aldaketa, eta euro baten truke hamazortzi mila eta bostehun dong eman dizkigute. Girotze aldera-edo, autobus gidariarekin bertakoen hizkuntzan lehenengo hitza erabili dugu: Xin chaó, kaixo! Zazpi bat kilometro daude erdigunera eta bi mila dong ordaindu ditugu pertsonako. Egindako tartean begiak ezker-eskuinera aritu dira ikusitakoa zurrupatu nahian, eta denetariko mosaikoa ikusi dugu: emakumezko nagusiek erabiltzen duten kono formako kapela (non bai tho-a), Honda Futurean tente doan neskatxo pinpirina takoi handiak jantzita, eguzkiaren beroak estutzen duen gorbatadun enpresaburua sakelako telefonoari atxikirik edota kalearen bazterrean eskua luzatutako elbarria. 

Zirkulazioa eta zarata itzela da eta motorrak ezkailuen antzera kaleen zirrikituetan ezkutatzen dira. Hamasei barrutitan dago banatuta Ho Chi Minh. Gure liburuaren arabera gunerik interesgarrienak lehenengo barrutian daude eta guk liburuak zer esan, hori egingo dugu. Gu Pham Ngu Lao aldean gelditu gara. Lehenengo kontaktuari tamaina hartzeko taberna batera joan gara eta bertan kafe bana eskatu dugu. Vietnamgo kafea ona da, baina gogorra. Hori dela-eta, jende askok ur beroaz nahasturik hartzen du. Kikaren gainean ehunezko iragazi bat ipintzen da eta kafe hondar batzuk, gero ur beroa gainetik botatzeko. Guk ca phe su-a eskatu dugu eta esne kondentsatua du. Kafea hartutakoan gutako bat bizkar-zorroei kontu egiten gelditu da, bestea inguruko ostatuak ikusmiratu bitartean. Alei du izena aukeratutako min-hotelak eta zortzi dolar ordainduko dugu eguneko. Oso leku atsegina iruditu zaigu eta logela txukuna. Tramankuluak bertan laga eta ziztu bizian abiatu gara kalera hiriaren mapa eskuan. Gosetuta gaude eta Lemon Grass jatetxea aukeratu dugu bazkaltzeko. Zerbitzariaren irribarreak arrain-ontzi baten ondoko mahaira eraman gaitu. Vietnameraz idatzitako menuko eleek eltxoek akabatzean duten itxura bertsua dute gure irudiko. Eskerrak kartaren txoko batean gure moduan lotsatutako ingelesezko hitzei. Halarik ere, alferrikako ahaleginak egin ditugu menua behin eta berriro irakurtzen. Azkenean, begi neurriz aukeratu dugu. Begi bistan ez dugu ez sardexkarik, ez koilararik. Bertakoek ez dute gure tresneriaren beharrik. Bertakoek zotzak erabiltzen dituzte. Baina horretan ez da bukatu gurea. Lapiko handi batean berotutako ura ekarri digute eta azpil batean olagarroa gordinik. Zerbitzaria gure estualdiaz jabetu da eta olagarroa ur berotan sartu du egosteko-edo. Gero, gure baserrietako untxiek jango zituzten belarretan bildu olagarroa eta amak umeari ahora eman ohi dion antzera jardun du gurekin. Bostehun bat errezeta baino gehiago ei dago Vietnamen; hala ere, guk oraingoan ez dugu asmatu. Eskupekoa utzi tam biet, agur! esan eta ospa egin dugu. 

Batasunaren jauregia 

Oso ederra izan da irudikatzea 1975eko apirilaren 30ean Vietnam iparraldeko tankeek nola bota zituzten Saigongo Independentzia jauregiaren ateak (gaur egun, Batasunaren jauregia). 1967az geroztik boterean egondako Nguyen Van Thieuk 1975eko apirilaren 21ean kargua utzi eta alde egin zuen milioika dolar patrikan. Duong Yan Minh jenerala, berrogeita bi ordutan lehendakaria, errenditu egin zen eta guda bukatutzat eman zuten. Amore eman baino lehenagoko orduetan CIAko agente batzuek eta hamar bat amerikar teknikarik egin zuten hanka AEBetako enbaxadako teilatutik helikopteroz kostatik hurbil itxaroten zeuden itsasontzietara. Horrelaxe bukatu zen militar amerikarren esku-hartzea hamarkada bat igaro ostean. Garaipen egunean komunistek Saigon izena baztertu, eta Ho Chi Minh bataiatu zuten hiriburua. 

Gudako oroigarri museoa 

Bertan ikusi eta irakurri ditugu, besteak beste, Vietnamgo gudan amerikarrek egindako bidegabekerien gaineko testigantza batzuk: «Hasiera batean laino edota lanbroa zelako ustea nuen, baina ikusi nituenean eguzkiaren printzak berehala jabetu nintzen ezin zitekeela lainoa izan; gerotxoago esan zidaten toxikoa zela»; «Euren taktika begi bistakoa zen: toxikoak erabiltzen zituzten zuhaitzak botatzeko, gero eremu zabalak erretzeko napalma edota «alfonbra» izeneko bonbak»; «Kolore asko izan genituen aukeran: laranja izan zen zabalduena, baina urdina eta zuria ere izan genituen abagunean»; «Zabaldutako pozoiari aurre egiteko esku-oihalak erabiltzen genituen uretan bustita; urik ez genuenean pixa erabiltzen genuen». Munduko substantziarik hilgarrienak (dioxina) 1.000.000 bat pertsona inguru hil zituen. Horietako, 15.000 umeak izan ziren. Hogeita hamazazpi urte igaro ostean egindako kaltea jaioberri askoren deformazioetan eta naturan nabaria bada ere, AEBetako Gobernuak, oraindik, ez du aintzakotzat hartu egindakoa; ez dira jabetu, antza, 66.000.000 litro produktu-kimikoa zabaldu zituztenik. Orduko bonbek bezala gaurkoek eta biharkoek ere airean eskegitako eten-puntuak dirudite, inork puntu eta jarrai idatz dezan zain. 

Cao Dai tenplua 

Ho Chi Minhetik hegoalderantz Long Hoa dago eta bertan Ngo Minh Chieuk sortu zuen caodismoa hobeto ulertzeko Cao Dai tenplua. Astegunetan lau zeremonia egin ohi dituzte eta ehun bat abadek hartzen dute parte, baina jaiegunetan milaka batzen ei dira. Eguzkiak zorroztutako izpiek gure azala urratu nahi dutela dirudi. Zuhaitzen alderik onena gerizpea dela sinetsita haraxe joan gara eta bertako monjeak euren soineko zuriak jantzita ikusi ditugu bizikleta eta motorrentzat egokitutako aparkalekuetako bankuetan. Caodismoaren (Dai Dao Tam Ky Pho Do) helburua ekialdeko eta mendebaldeko sekular filosofiak eta erlijioak uztartzea izan zen. Hori zela-eta, XX. mendearen hasieran Vietnamgo erlijio gehienen ezaugarriak nahastea (budismoa, konfuzionismoa, taoismoa, islama, kristautasuna...) eta erlijio bakarra egitea izan zuen helburu. Cao Dai terminoak dorre edota jauregi garaia esan nahi du, eta jainkoaren eufemismo bat da. Emakumezkoak ezkerreko atetik sartu dira, gizonezkoak eskuinekotik eta gu turistentzat propio egokitutakotik, oinetakoak erantzi eta kanpoan utzi ostean. Aldarearen ondoan margo batzuk daude eta bertan caodaismoaren sei figura: Sakyamuni (budismoaren sortzailea), Ly Thay Bach (txinatar mitologiaren maitagarri), Khuong Tu Nha (txinatar santua), Lao-Tse (taoismoaren fundatzailea), Quan Cong (gudaren txinatar jainkoa) eta Quan Am (miserikordiaren jainkosa). Gero, musika eta dong-en doinuak lagunduta otoitzetan egon dira belauniko. 1926tik 1956. urtera Vietnamgo hegoaldeko politikagintzan oso paper garrantzitsua hartu zuen caodismoak: hogeita bost mila soldaduz osatutako armada zuen, eta japoniarrek lagunduta lehenago, eta frantsesek gero, Vietnam hegoaldekoekin bat egin zuten iparraldekoen kontra egiteko. Guda bukatu zenean gobernu komunista berriak lurrak kendu zizkien eta 1979an sektako lau buru exekutatu zituzten. Dena den, 1985ean tirabirak baretu eta Cao Dai eta beste laurehun bat tenplu eman zizkieten. Caodismoak Tay Ninh eskualdean eta Mekong deltan indar handia badu ere, Vietnamgo erdialdean eta hegoaldean ere oso errotuta dago. Hiru bat milioi jarraitzaile omen ditu. 

Cu Chiko tunelak 

Frantsesen aurka borrokatzeko (1940tik 1965era) Vietminhekoek egin bazituzten ere, Cu Chiko tunelek garrantzi handia izan zuten Saigonen kontra egiteko. Amerikarrak era guztietako trikimailuez baliatu ziren tunelak topatzeko: batzuetan, artzain-txakurrak erabili zituzten, baina Vietcongekoak amerikarren arropa janzten eta euren xaboiaz garbitzen hasi ziren txakurrak nahasteko. Besteetan, lur azpiko pasabideetan sartzen ahalegintzen ziren amerikarrak. Horrelako soldaduek «tuneletako arratoia» zuten izena. Borrokaldi hauetan amerikarrek hildako asko izan zuten. Gure gidak azalpenak eman bitartean lerroen artean esateke gelditutakoak hotzikara eragin digu. Tunel batean sartzeko aukera ere izan dugu eta gure gorputzen baldarrak egindako mugimenduek kateatuta izan gaitu sentitutako klaustrofobiak bezala. Gudako errealismoa areagotzeko asmotan-edo, gurekin etorritako batzuek tiroko dolar bat ordaindu eta AK-47, M-1, M-16, M-30 izeneko fusilak erabili dituzte ordukoen antzera-edo protagonistak izateko. 

Ibaietan ibaienetakoa 

Guk Mekong izenez ezagutzen dugu, baina bertakoek Cuu Long (Bederatzi Herensuge) esaten diote: ibaia bederatzi besotan banatzen baita itsasoratu aurretik. Asiako ibaietan Jangzi Jiang (Txina) eta Ganges (India) dira handiagoak. Tibeko goi-ordokietan sortutako ibaiak lau mila eta bostehun kilometro egin ohi ditu Myanmar, Laos, Kanputxea eta Vietnam hegoaldean barna Txina hegoaldeko itsasoan atseden hartu baino lehen. Gainera, egindako tartean sekulako lana egiten du: Vietnam hegoaldeko jemer, txinatar eta cham askoren lurrak ongarritu eta ureztatu egiten ditu. Jende honen lan eskergari esker nazio osoa elikatzeaz gain, Vietnam dugu munduko arroz ekoizlerik handiena Tailandia eta gero. Lan neketsu hori, gehienetan, emakumezkoek egiten dute eta ur bufaloak erabiltzen dituzte soloak goldatzeko eta eskuak haziak landatzeko. 

Hori dena autobus-gidariak esan digu Mekongeko delta ikusteko asmotan My Thora goazela. Bertako fabula batek esaten du sasoi batean arroza landatzeko premiarik ez zegoela. Errezatzea nahikoa zutela zerutik zetorren bola itxurako arroza biltzeko. Behin, gizonezko batek emazteari esan omen zion zorua garbitzeko, arrozari ongietorria emateko. Garbitzen zegoelarik bola erori egin zen eta konturatu gabe emakumeak erratzaz kolpe bat eman zion eta zati txiki askotan puskatu zituen. Harrezkero, gogor egin behar izaten dute vietnamdarrek lan uzta ona nahi bildu nahi izan badute. Hori dena eguzkiaren argia eta bide bazterretan barreiatutako arroz zelai berdearen kolorea begi bistan ditugula irudikatu dugu, eta are politago egin zaigu egindako tartea. Mekong delta ikusteko, Ho Chi Minhetik joanda, gertuen dagoen hiria Tien Giang probintziako My Thon da. Bertan txalupa bat hartu eta motorraren zaratak bultzatuta Mekong deltako alde banatan eskegitako etxeak ikusi ditugu, eta latorrizko etxe askok duten zutaberik sendoena barrukoen irria dela iruditu zaigu. Tamaina handiko itsasontziek pasatzean txalupen oskolak bilintzi-balantza mugiarazten dituzte. Dena den, saltzaileen siluetek berdin-berdin eusten diote euren arteko lehiari: gu ikusi bezain pronto guregana zuzendu dituzte uretan sartzean X itxuran erabiltzen dituzten arraunak euren jangaiak saltzeko. 

My Thonekoa gutxi delakoan Can Thora joan gara eta hemengo merkatuetan bateko barazkiak, besteko arrainak ikusten eman dugu denbora bertako atsoek endelegatu gabeko hitzek behin eta berriro zuzendu bitartean. Gero, sitsak jandako motordun txalupa ibai bazterrean utzi eta ibaiaren zauriek zabaldutako ubideetatik ibili gara besoei eragindako txalupa txikietan. Tartean oinez ere aritu gara eta bertako ardoa dastatzeko aukera izan dugu. Behin eta berriro arrozarekin egindako arnoa probatzeko eskaini digun agurearen alkandoran amerikarren ikurra ikusi dugu eta lau milioi hildako eragin duen etsaia nola maite daitekeen sinetsi ezinik egin dugu alde. 

